
Ушбу Республика-илмий онлайн даврий анжуманлар «Ҳаракатлар стратегияси-

ГЕОГРАФИЯ

O‘ZBEKISTONDA LALMI YERLARNI HUDUDIY TARQALISHI VA ULARNI 
AGROIQLIMIY RAYONLASHTIRISH MASALALARI

Qoriyev Mirzoxid Rustamjonovich
Erkin izlanuvchi, Namangan 

davlat universiteti, Namangan

Annotatsiya. Ushbu maqolada O‘zbekistondagi mavjud lalmi yerlarni hududiy tarqalishi, 
mamlakatimizda lalmikor dehqonchilikni qisqacha rivojlanish tarixi va lalmi yerlarni agroiqlimiy 
rayonlashtirish masalalari muhokama qilingan.

Kalit so’zlar: lalmi yerlar, lalmikor dehqonchilik, agroiqlimiy resurslar, agroiqlimiy 
rayonlashtirish 

Jahon aholisini qishloq xo‘jaligi mahsulotlari bilan ta’minlashda sug‘oriladigan va lalmi 
yerlarning ahamiyati juda katta. Ayniqsa, dunyoning ko‘plab mamlakatlarida sug‘orilmaydigan, 
faqat tabiiy namgarchilik hisobiga lalmikor dehqonchilik ishlari olib borilmoqda va ularning 
maydoni sug‘oriladigan yerlarga nisbatan qariyb 4 barobar kattadir. Ya’ni, jami sug‘oriladigan 
yerlar 301 mln gektarni, lalmi yerlar esa 1 mlrd 226 mln gektarni tashkil etadi [3].

Respublikaning lalmikor dehqonchilik tarixiga qisqacha nazar tashlaydigan bo‘lsak, so‘nggi 
50-60 yil mobaynida lalmi maydonlardan foydalanish tizimida jiddiy o‘zgarishlar sodir bo‘ldi. 
Jumladan, 1913 yilda lalmi maydonlar 365 ming gektarni tashkil etgan bo‘lsa, 1935 yilga kelib bu 
maydonlar qariyb 1 mln gektarni, 1943 yilga kelib 1 mln 465 ming gektarni tashkil etdi [1]. 

Ma’lumotlarga ko‘ra O‘zbekistonda keyingi 50 yil ichida lalmi yerlar maydoni 630,9 ming 
gektarga, ya’ni 44,6 foizga (1970 yildagi 1 mln 415,5 ming gektardan 2019 yilda 784,6 ming 
gektarga) qisqargan. Lalmi yerlarni qisqarishiga nafaqat tabiiy namlikni qisqarishi, balki, ularni 
sun’iy sug‘orish va o‘zlashtirishga tortish, shuningdek, qisman lalmi bo‘z yerlarni yaylovlarga 
o‘tkazilishi bilan izohlanadi [2]. Quyidagi 1-jadvalda O‘zbekistonda keyingi 50 yil ichida (1970-
2019 yy) lalmi ekin maydonlarining o‘zgarish dinamikasi ko‘rsatilgan.

Ma’lumotiga ko‘ra, geografik kenglik va vertikal mintaqalar ta’siri natijasida havodagi namlik 
hamda harorat rejimida sodir bo‘ladigan o‘zgarishlar munosabati bilan O‘zbekiston hududi iqlimiy 
jihatidan quyidagi mintaqalarga ajratiladi: ekstraarid, arid, gumid, subnival mintaqalar. Ekstraarid 
iqlimli mintaqa cho‘l tekisliklariga xos bo‘lib, yog‘ingarchilik miqdori kam bo‘ladi, sun’iy 
sug‘orish bilan dehqonchilik qilinadi. Arid iqlimli mintaqaga qir-adirlik va tog‘oldi tekisliklari 
kiradi va bu yerda lalmikor dehqonchilikning asosiy qismi olib boriladi. Bu mintaqada o‘rtacha 
yillik yog‘in miqdori 200-500 mm ni tashkil qiladi. Gumid iqlimli mintaqaga qo‘ng‘ir tuproqli 
o‘rta va yuqori tog‘ mintaqalari kiradi. Subnival iqlimli mintaqa esa tog‘ tizmalarining yuqori 
qismlarini tashkil etadi. 

1-jadval 
O‘zbekistonda 1970-2019 yillarda lalmi ekin maydonlarining o‘zgarish dinamikasi [3].

№ Yillar Maydoni, ming ga 1970 yilga nisbatan kamayishi
1. 1970 1415,5 -
2. 1980 932,6 - 482,9
3. 1985 834,4 -581,1
4. 1990 794,2 -621,3
5. 1995 780,4 -635,1
6. 2000 776,6 -638,9
7. 2010 789,3 -626,2
8. 2019 784,6 -630,9

O‘zbekistonda yog‘ingarchilik miqdori mintaqalar bo‘yicha dengiz sathidan balandlikka 
ko‘tarilish tartibida ko‘payib boradi. Tekisliklarda 70–200 mm yog‘in tushsa, bu miqdor qir-
adir va tog‘oldi mintaqalarda 300–400 mm, tog‘larda esa 400–700 mm va undan ortiq bo‘lishi 
mumkin. O‘rtacha havo harorati ham mintaqalar bo‘yicha yuqoriga ko‘tarilishi bilan sovub boradi. 
Haroratning vertikal gradientlari har xil sharoitda turlicha bo‘ladi: qishda ular har 100 m balandlikka 
o‘zgarganda 0,3–0,5oC, yozda esa 0,7–0,8 oC gacha pasayadi. Respublika hududidagi lalmikor 
yerlar o‘zining tuproq va agroiqlim sharoitlari, dengiz sathidan balandlikda joylashganligiga qarab 
4 ta mintaqadan iborat (2-jadval):

2-jadval
O‘zbekiston lalmikor maydonlari mintaqalari

(G.А.Lavronov ma’lumoti bo‘yicha)

Mintaqalar Dengiz sathidan 
balandligi, m

Yillik yog‘in 
miqdori, mm

O‘rtacha 
harorat, oC Qorli kunlar, kun

Tekislik.(nam bilan 
kam ta’minlangan) 200-350 250-280 +13,4 +14,2 21-26

Qir-adirlik (nam bilan 
yarim ta’minlangan) 350-450 280-350 +11,6 +13,0 28-37

Tog‘oldi (nam bilan 
ta’minlangan) 600-900 350-450 +12,0 +12,9 39-48

Tog‘li (nam bilan 
to‘liq ta’minlangan) 900-2000 450 va undan 

ko‘p +10,1 +11,8 55-65

Tekislik (nam bilan kam ta’minlangan). Territoriyaning dengiz sathidan balandligi 200-350 m 
bo‘lib, tuprog‘i och tusli bo‘z tuproq, yillik yog‘in miqdori 250-280 mm. O‘rtacha yillik havo 
harorati +13,4 +14,2 oC ni tashkil qiladi. Bu mintaqada boshoqli don ekinlaridan asosan arpa 
ekilib, bug‘doy katta maydonlarda yetishtirilmaydi. Tuproq-iqlim sharoiti tekislik, nam bilan 
ta’minlanmagan eng noqulay mintaqa hisoblanadi. Boshoqli va boshqa ekinlar garmsel bilan tez-
tez zararlanib turadi, tuproq-havo qurg‘oqchiligi hosildorlikka keskin salbiy ta’sir ko‘rsatadi.

Qir-adirlik (nam bilan yarim ta’minlangan). Dengiz sathidan balandligi 350-450 m, tuprog‘i 
tipik bo‘z tuproq, yillik yog‘in miqdori 280-350 mm, o‘rtacha yillik havo harorati +11,6 +13,0 

oC ni tashkil etadi. Bu mintaqa O‘zbekiston lalmikor dehqonchiligining asosiy ekin maydonini 
o‘z ichiga oladi. Bu yerda boshoqli, dukkakli don ekinlari, em-xashak, poliz, moyli va boshqa 
qishloq xo‘jalik ekinlari yetishtiriladi. Namgarchilik ko‘p bo‘lganda yillari bu ekinlardan yuqori 
hosil yetishtirish mumkin.

Tog‘oldi (nam bilan ta’minlangan). Dengiz sathidan 600-900 m balandlikda joylashgan, 
tuprog‘i to‘q tusli bo‘z tuproq, o‘rtacha yillik yog‘in miqdori 350-450 mm, o‘rtacha yillik havo 
harorati +12,0 +12,9 oC. Bu mintaqa lalmikorlikning eng ko‘p va ishonchli qishloq xo‘jalik 
mahsulotlari ishlab chiqaradigan mintaqasi bo‘lib hisoblanadi. Bu yerda bug‘doy, arpa, poliz 
ekinlari, kungaboqar, dukkakli ekinlar yetishtiriladi. Katta maydonlarda beda ekilib, pichan va 
beda urug‘idan mo‘l hosil olinadi.

Tog‘li (nam bilan to‘liq ta’minlangan). Mintaqa dengiz sathidan 900-2000 m balandlikda 
joylashgan, asosan tog‘ yon bagi’ridagi tekisliklar va tog‘lardagi kichik maydonlar, yaylovlardan 
iborat. Tuprog‘i kul rang korbonatli to‘q tusli, gumusga boy bo‘z tuproq bo‘lib, o‘rtacha yillik 
yog‘in miqdori 450-750 mm va undan ko‘p, o‘rtacha yillik harorati esa +10,1 +11,8 oC ni tashkil 
etadi, bug‘doy, arpa, no‘xat, beda va boshqa ekinlardan yuqori hosil yetishtiriladi. 

Tog‘oldi va tog‘li mintaqalar Markaziy Osiyoning, shu jumladan, O‘zbekistonning 
qadimgi asosiy lalmikor dehqonchilik mintaqalari hisoblanadi. Markaziy Osiyoning barcha 
respublikalaridagi tog‘oldi va tog‘li rayonlari yog‘insochin ko‘p yog‘ishi, havo harorati va nisbiy 
namligi qulayligi bilan boshqa mintaqalardan ajralib turadi.



9
Октябрь  2023  25-қисм Тошкент

‘‘ЯНГИ ЎЗБЕКИСТОН: ИННОВАЦИЯ, ФАН ВА ТАЪЛИМ’’

FOYDALANILGAN ADABIYOTLAR
1. Allanov X.K., Charshanbyiev U.Yu., Mirzayev Sh.F., Aliev J.X. Lalmikor dehqonchilik. 

Toshkent, 2020. – B. 446.
2. Ro‘ziboev S. Lalmi yerlardan foydalanishni monitoring qilish //Scientific progress. – 2021. 

– T. 2. – №. 2. – B. 1340-1346. 
3. www.fao.org – Glava 1. Sostoyanie i tendensii v sfere zemelnыx i vodnыx resursov. Istochnik: 

https://www.fao.org/3/i1688r/i1688r03.pdf 



ЯНГИ ЎЗБЕКИСТОН: 
ИННОВАЦИЯ, ФАН 

ВА ТАЪЛИМ
25-ҚИСМ


